Агенцијата за заштита на правото на слободен пристап до информациите од јавен карактер, врз основа на член 109 став 1 и 2 од Законот за општата управна постапка (“Службен весник на Република Македонија“ бр. 124/2015), а согласно член 27 и член 34 став 1  од Законот за слободен пристап до информации од јавен карактер (“Службен весник на Република Северна Македонија“ бр. 101/2019) и согласно одредбите на Упатството за спроведување на Законот за слободен пристап до информации од јавен карактер (“Службен весник на Република Северна  Македонија“ бр.60/20), постапувајќи по Жалбата изјавена од Адвокат – М. Н.од Охрид, поднесена против Решение на ЈЗУ Специјализирана болница за превенција, лекување и рехабилитација на кардиоваскуларни заболувања - Охрид, на 15.05.2026 година го донесе следното:
 
Р Е Ш Е Н И Е 
Жалбата од Адвокат – М. Н.од Охрид, поднесена против Решение на ЈЗУ Специјализирана болница за превенција, лекување и рехабилитација на кардиоваскуларни заболувања – Охрид бр.03-54/1 од 16.01.2026 година, заведена во Агенцијата со бр.08-100 на 22.04.2026 година СЕ ОТФРЛА како недопуштена.

О Б Р А З Л О Ж Е Н И Е
Адвокат – М. Н. од Охрид, како што е наведено во Жалбата, на 30.12.2025 година поднел Барање за пристап до информации од јавен карактер до ЈЗУ Специјализирана болница за превенција, лекување и рехабилитација на кардиоваскуларни заболувања - Охрид, со кое побарал да му се достави следната информација: 
„1. Информација за вкупниот број на остварени дополнителни часови при активна приправност (ангажиран повик) на здравствениот работник Дејан Манчески, реализирани согласно распоредот за приправност на установата.
2. Информација за вкупниот број на извршени интервенции од страна на именуваното лице за време на приправност, со прецизирање на тоа колку од тие интервенции се коронарни интервенции извршени во Одделот за интервентна кардиологија.
3. Копија од месечните извештаи/евиденции за реализирана приправност и извршени процедури за наведениот период, кои служат како основа за пресметка на додатокот на плата согласно член 220 од Законот за здравствената заштита.
Согласно член 12, став 3 од Законот за слободен пристап до информации од јавен карактер, бараните информации и документи бараме да ни бидат доставени во: Писмена форма (фотокопија), верно на оригиналот, преку пошта на адресата на адвокатската канцеларија.“       
	Постапувајќи по ова Барање, Имателот на информации до Барателот доставил Решение бр.03-54/1 од 16.01.2026 година со кое Барањето на Барателот по предметот Барање за слободен пристап до информации од јавен карактер се уважува. Во образложението е наведено: „...Барањето за пристап до информации кои се однесуваат на работата на здравствениот работник Д. М., Раководител на оддел за перкутани артириски инвазивни процедури во Вашта установа. ...Со оглед дека се работи за итни пациенти кои се третираат од страна на здравствени тимови кои се одредени за приправност за тој ден, истите не се закажани во системот „Мој Термин“...“
Незадоволен од добиеното Решение од Имателот на информации, Барателот на информации поднел Жалба до Агенцијата, заведена со бр.08-100 на 22.04.2025 година. Во Жалбата, меѓу другото, е наведено: „...1.Нецелосно и неправилно утврдена фактичка состојба и 2. Погрешна примена на материјалното право.“
Имателот на информации на 22.04.2026 година, до Агенцијата достави Одговор на Жалба бр.03-93/2 од 04.02.2026 година, а во Агенцијата заведена под бр.08-100. Во Одговорот е наведено: „...неспорно е дека жалителот со поднесок од 30.12.2025 година до имателот информации поднесе Барање ...со кое побара податоци за ангажманот на здравствениот работник Дејан Манчевски... “. 
Постапувајќи по наведената Жалба, Агенцијата за заштита на правото на слободен пристап до информациите од јавен карактер истата ја отфрли како недопуштена, поради следното:
Агенцијата за заштита на правото на слободен пристап до информациите од јавен карактер, утврди дека Барањето на Барателот, поднесено до ЈЗУ Специјализирана болница за превенција, лекување и рехабилитација на кардиоваскуларни заболувања, не претставува барање за пристап до информации од јавен карактер, туку е барање од личен интерес, односно барање од надлежност на ЈЗУ Специјализирана болница за превенција, лекување и рехабилитација на кардиоваскуларни заболувања - Охрид, која била должна да постапи согласно своите надлежности. 
Од списите во предметот, Агенцијата утврди дека во конкретниот случај Барателот на информации, неосновано повикувајќи се на Законот за слободен пристап до информации од јавен карактер и занемерувајќи го јавниот интерес регулиран во чл.3 ст.1 алинеја 7 од истиот Закон, поднел барање за пристап до информации кои имаат личен карактер, а со кое Барање бара информација кои се однесуваат на здравствениот работник Д. М..   
Согласно член 26 од Законот за слободен пристап до информации од јавен карактер „Право на правна заштита во согласност со овој закон има барателот кој поднел барање за пристап до информација согласно членот 12 став (1) од овој закон“. Во конкретниот случај Барателот се обидел да добие информација од Имателот на информации, неосновано повикувајќи се на Законот за слободен пристап до информации од јавен карактер.
Агенцијата за заштита на правото на слободен пристап до информациите од јавен карактер на Барателот, сега Жалителот му укажува дека целта на Законот за слободен пристап до информации од јавен карактер и на Упатството за спроведување на Законот за слободен пристап до информации од јавен карактер е на физичките и правните лица да им се овозможи да го остварат правото на слободен пристап до информации од јавен карактер и обезбедат јавност и отвореност во работењето на органите, а не негова законски неоснована и несоодветна примена.
Законската дефиниција на “јавниот интерес“ значи дека остварувањето на јавниот интерес подразбира остварување на интересот на пошироката заедница како целина, којшто има првенство пред индивидуалните потреби и права на поединците.
Согласно погоренаведеното, Агенцијата му укажува на Барателот, сега Жалителот, дека своите права и приватни (лични) интереси може и треба да ги остварува пред се согласно материјалните закони кои ја регулираат соодветната материја во постапките во кои тој се јавува како странка и правната заштита може да ја бара огласно тие закони, а не согласно Законот за слободен пристап до информации од јавен карактер. 
Агенцијата истакнува дека цел на Законот за слободен пристап до информации од јавен карактер и на Упатството за спроведување на Законот, е да се обезбедува јавност и отвореност во работењето на имателите на информации и да им се овозможува на физичките и правните лица да го остваруваат правото на слободен пристап до информации од јавен карактер и да обезбедат јавност и отвореност во работењето на органите, за начинот на користење и трошење на јавните пари, парите на граѓаните, да се овозможи учество на граѓаните во креирањето и водењето на јавните политики и слично. Законската дефиниција на „јавниот интерес“ значи дека остварувањето на јавниот интерес подразбира остварување на интересот на пошироката заедница како целина, којшто има првенство пред индивидуалните потреби и права на поединците.
Согласно наведеното, Законот за слободен пристап нема за цел преку поднесување на барање за пристап до информации од јавен карактер, барателите на информации да остваруваат лични, приватни или индивидуални права, или во име и за сметка на странките да обезбедуваат докази за водење на судски постапки, дополнително да бараат и предлагаат преземање на управни дејствија и донесување на потврди, извештаи и/или  други акти, за постапки кои се во тек, или врз основа на бараните податоци ќе бидат поведени постапки пред надлежните судови. За остварување на тие права и лични интереси Агенцијата ги упатува физичките и правни лица своите права и интереси да ги остваруваат согласно материјалните закони и/или Законот за адвокатура, каде во член 4 е утврдено дека: “Државните органи, органите на единиците на локалната самоуправа, како и правните и физичките лица кои имаат јавни овластувања, должни се на адвокатот во рок од осум дена да му ги дадат податоците и документите потребни во вршењето на адвокатската дејност во конкретен предмет, освен ако тоа не е во спротивност со должноста за чување на тајна согласно со закон.“
Врз основа на сето погоре наведено, Агенцијата за заштита на правото на слободен пристап до информациите од јавен карактер одлучи како во диспозитивот на ова Решение.
Ова Решение е конечно во управната постапка и против него нема место за жалба.

ПРАВНА ПОУКА: Против ова Решение странката може да поведе управен спор пред Управниот суд во рок од 30 дена
	
                                                                                                                           Директор,
                                                                                                                         Петар Гајдов

